Вовед

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со овој Предлог на Закон за изменување и дополнување на Законот за Државниот инспекторат за земјоделство се врши усогласување со Законот за инспекциски надзор, Законот за квалитет на земјоделски производи, Законот за основање на Државна комисија за одлучување во втор степен од областа на инспекцискиот надзор и прекршочната постапка, се уредува решавањето на висината на трошоците и начинот на плаќање на надоместокот на Државниот инспекторат за земјоделство за вршење на контрола на квалитет на земјоделски производи, нивни преработки, стоки и услуги при производство, увоз, извоз и внатрешен промет.
Со овој Предлог на Закон за изменување и дополнување на Законот за Државниот инспекторат за земјоделство се уредува контролата на квалитет на земјоделските производи, нивните преработки, семето, садниот материјал, ѓубрињата и производи за заштита на растенија (фитофармацевтски средства за заштита на растенијата) наместо на царински терминали да се врши на местото на истовар

Воедно се предвидува издавање на уверение за квалитет врз основа на извршена контрола на квалитет и прегледи на пратките од увоз, извоз, производство, откуп, промет на земјоделски производи, семе и саден материјал, цвеќе и декоративни растенија, производи за заштита на растенија, вино и производи од вино и грозје, јаки алкохолни пијалоци, енолошки средства, ѓубриња, тутун и тутунски производи, органски производи, гмо, храна за животни, приплоден добиток, сперма од добиток, јајце клетки, ембриони како и фитосанитарна контрола на пратки од растенија, растителни производи и други објекти и предмети и производи за заштита на растенијата како и утврдување за исполнување на условите за издавање на фитосанитарен сертификат и пасош за растенијата. 

       Со оваа измена и дополнување се уредува решавањето на барањата поднесени  од правни и физички лица  за утврдување на исполнување на условите за откуп на земјоделски производи и тутун, утврдување на исполнување на условите за производство и промет на семе, производи за заштита на растенијата, ѓубриња, винарски визби, како и за утврдување на исполнување на условите за регистрација на рибници, пунктови, пломбирање на мрежи и друго.    
Покрај овие контроли се уредува фитосанитарна контрола на пратки од растенија, растителни производи и други објекти и предмети и производи за заштита на растенијата  и утврдување на исполнување на услови за издавање пасош за движење на растенијата што се врши во внатрешноста на државата.   

Овие измени и дополнувања на Законот за Државниот инспекторат за земјоделство произлегуваат од заклучоците на  Владата  на Република Македонија одржана на  27.05.2014 година, 14.07.2014 година и 02.09.2014 година со кои се задолжува Државниот инспекторат за земјоделство да достави Предлог закон за изменување и дополнување на Законот за Државниот инспекторат за земјоделство.
II. ЦЕЛИ, НАЧЕЛА И ОСНОВНИ РЕШЕНИЈА

Со донесување на Законот за изменување и дополнување на Законот за Државниот инспекторат за земјоделство, се уредува решавањето на висината на трошоците и начинот на плаќање на надоместокот на Државниот инспекторат за земјоделство за вршење на контрола на квалитет на земјоделски производи, нивни преработки, стоки и услуги при производство, увоз, извоз и внатрешен промет.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува фискални импликации врз Буџетот на Република Македонија.  

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлогот на законот не предизвикува фискални импликации врз Буџетот на Република Македонија и не повлекува материјални обврски.  
ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ДРЖАВНИОТ ИНСПЕКТОРАТ ЗА ЗЕМЈОДЕЛСТВО

                                                                     Член 1

Во Законот за Државниот инспекторат за земјоделство (Службен весник на Република Македонија бр.20/09, 53/11, 164/13 и 43/14), во членот 9 став 2 зборовите “31 октомври” се заменуваат со зборовите “30 септември”. 
                                                          Член 2
         Во членот 11 став 2 во точка 5) и 9) зборовите „добиточна храна“ се заменуваат со зборовите „храна за животни“.
                                                           Член 3
 Членот 12  се менува и гласи:

          “Инспекторатот покрај работите од член 11 на овој закон е овластен да врши инспекциски надзор на правни и физички лица преку контрола на квалитетот и прегледи на пратките од увоз, извоз, производство, откуп, промет на земјоделски производи, семе и саден материјал, цвеќе и декоративни растенија, производи за заштита на растенија, вино и производи од вино и грозје, енолошки средства, јаки алкохолни пијалоци, ѓубриња, тутун и тутунски производи, органски производи, гмо, храна за животни, приплоден добиток, сперма од добиток, јајце клетки, ембриони како и фитосанитарна контрола на пратки од растенија, растителни производи и други објекти и предмети и производи за заштита на растенијата како и утврдување за исполнување на условите за издавање на фитосанитарен сертификат и пасош за растенијата. 
           Покрај работите од став 1 на овој член Инспекторатот постапува по барања од правни и физички лица за проверување и утврдување на исполнување на условите за прозводство и откуп на земјоделски производи и тутун, како и за утврдување на исполнување на условите за регистрација на откупни пунктови, винарски визби, рибници, пломбирање на мрежи.    

        За извршените контроли од ставот 1 на овој член Инспекторатот издава уверение за квалитет.

         Правните и физички лица од ставовите 1 и 2 на овој член се должни да поднесат барање до Инспекторатот и во истото да дадат точни податоци со комплетна документација за контрола на квалитет и за проверување и утврдување на исполнетост на условите од ставовите 1 и 2 на овој член. 
         Контролите на пратки од увоз се вршат на место на истовар, а за пратки за внатрешен промет и за извоз се вршат на место на утовар. Местото на истовар, односно утовар, мора да биде наведено во транспортниот документ.
       Правните и физичките лица не смеат да пуштат во промет пратки од увоз без уверение за квалитет, додека за пратките за извоз и внатрешен промет уверение за квалитет се издава  на нивно барање.
Царинската управа нема да дозволи спроведе увозна постапка доколку претходно не е поднесено барање за издавање на Уверение за квалитет од правно или физичко лице – трговец поединец.
       Формата, содржината и начинот за издавање на уверението за квалитет и образецот на барањето ги пропишува министерот на предлог на директорот.
        За извршените работи од ставовите 1 и 2 од овој член се наплатува надоместок.

        Висината на надоместокот за вршење на работите од ставовите 1 и 2 на овој член се утврдува врз основа на реалните трошоци направени при спроведување на постапките при вршење на инспекцискиот надзор. 
        Висината на надоместокот од ставот 9 овој член на предлог на директорот ја пропишува министерот на кој согласност дава Владата на Република Македонија .“
                                                                    Член 4

        По членот 12 се додаваат 2  нови члена 12-а и 12 - б кои гласат:

“Член 12-а

          Кога Инспекторатот ќе утврди одредена неусогласеност од која произлегуваат инспекциските контроли кои ги надминуваат вообичаените контролни активности на Инспекторатот утврдени со овој закон, трошоците настанати при нивното спроведување се на товар на правните и физичките лица кај кои се вршат контролите по нивно барање.

         Активностите на Инспекторатот кои се надвор од вообичаените или утврдените инспекциски контроли вклучуваат земање и анализа на примероци, како и други контроли кои се потребни за да се провери сериозноста на проблемот, да верификува дали се превземени корективни активности, или да открие и/или утврди неусогласеност. Трошоците за анализа се на товар на барателот.
        Висината на надоместокот од ставот 1 на овој член се утврдува врз основа на реалните трошоци направени при спроведување на постапките при вршење на инспекциски контроли и истите на предлог на директорот ги пропишува министерот на кој согласност дава Владата на Република Македонија“.
Член 12-б
         Инспекторот е должен во рок од три работни дена од денот на добиените резултати да издаде уверение за квалитет. “
                                                             Член 5
       Во членот 21 став 2 зборовите „Државната комисија за одлучување во управна постапка и постапка од работен однос во втор степен”  се заменуваат со зборовите „Државна комисија за одлучување во втор степен од областа на инспекцискиот надзор и прекршочната постапка”. 
Член 6
       Во членот 23 став 2 по зборот „непознати” се додаваат зборовите „или познати”.
                                                                 Член 7
       Во членот 24-б став 3 точка 3) зборовите ,,Управа за ветеринарство-Одделение за државна ветеринарна инспекција” се заменуваат со зборовите ,,Агенција за храна и ветеринарство”.
                                                                              Член 8
       По членот 24-б се додава нов член 24-в кој гласи:

,,Член 24-в

       Субјектите од членот 15 на овој закон кои подлежат на контрола од Инспекторатот должни се телефонскиот и бесплатниот телефонски број на Инспекторатот за пријавување на неправилности да го истакнат на видно место на влезот на објектот.“ 

Член 9
       Во членот 33 став 1 пред точка 1) се додава нова точка 1) која гласи:

 “1) дава неточни податоци увезува и пушта во промет пратки без издадено уверение за квалитет (член 12 став 4 и 6). 

Точките 1), 2), 4) и 5)  стануваат точки  2), 3), 4) и 5).“

                                                          Член 10
        По членот 33 -а, се додаваат 2 нови члена 33-б и 33-в кој гласат:
                                                    ,,Член 33-б

       ,,Глоба во износ од 1500 евра во денарска противвредност ќе му се изрече за прекршок на правното лице, ако по прва опомена не го истакне телефoнскиот број на Инспекторатот (член 24-в); 
         Глоба во износ од 600 евра во денарска противвредност ќе му се изрече на одговорното лице во правното лице за прекршокот од ставот 1 на овој член.
                                                Член 33-в 

           Глоба во износ од 7.500 до 10.000 евра во денарска противвредност ќе му се изрече за прекршок на инспекторот ако не издаде уверение за квалитет во предвиден рок (член 12 б). 

           Глоба во износ од 15000 евра во денарска противвредност ќе му се изрече на Директорот за прекршокот од ставот 1 на овој член. ”
Член 11
      По член 34-а се додава нов член 34 –б кој гласи:

,,Член 34-б
       Прекршочна постапка се води и се изрекува прекршочна санкција за прекршоците предвидени со овој закон пред надлежниот суд.

        Пред поднесување барање за поведување на прекршочна постапка пред надлежен суд, за прекршоците од овој закон инспекторот спроведува постапка на порамнување согласно овој закон”
Член 12
        Одредбата од член 4 од овој закон ќе отпочне да се применува со денот на отпочнување на примената на Законот за основање на Државна комисија за одлучување во втор степен од областа на инспекцискиот надзор и прекршочната постапка.
Член 13

         Поблиските прописи предвидени со овој Закон ќе се донесат во рок од триесет дена од денот на влегување во сила на овој Закон
Член 14
       Овој закон влегува во сила осмиот ден од денот на објавувањето во „Службен весник на Република Македонија“
О Б Р А З Л О Ж Е Н И Е

I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ.
Со овој Предлог на Закон за изменување и дополнување на Законот за Државниот инспекторат за земјоделство се уредува контролата на квалитетот на земјоделските производи. Се предвидува контролата на квалитетот при увоз да се врши на местото на истовар во внатрешноста. На овој начин се олеснува протокот на стоките и се скратува времето на задржување на возилата на граничните премини. Се укинува контролата на квалитет на земјоделските производи на царинските терминали. Се создава законска рамка за уредување на висината на трошоците и начинот на плаќање на надоместокот на Државниот инспекторат за земјоделство за вршење на контрола на квалитет на земјоделски производи, нивни преработки, стоки и услуги при производство, увоз, извоз и внатрешен промет, за сите активности и службени контроли. Се врши усогласување со Законот за инспекциски надзор, со Законот за квалитет на земјоделските производи. Се доуредува водењето на прекршочна постапка, се пропишува обврска за субјекти кои подлежат на контрола од Инспекторатот задолжително да го истакнат на видно место бесплатниот телефонски број на Државниот инспекторат за земјоделство за пријавување на неправилности, како и доуредување на глобите.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените измени и дополнувања на законот се нудат решенија кои ќе овозможат поефикасна примена на законот и ќе овозможат на граѓаните полесно пријавување на неправилности и злоупотреби. Сметаме дека со предложените решенија ќе се уреди контролата на квалитетот и превентивно ќе делува кај субјектите да го почитуваат овој закон. Исто така се врши усогласување со Законот за инспекциски надзор
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Се воведува начин и постапка за издавање на уверение за квалитет на земјоделските производи. Во прометот со земјоделски производи и на пазарот ќе се појават производи со подобрен квалитет. Граѓаните ќе купуваат и конзумираат контролирани производи од аспект на квалитет. Очекуваме зголемен број на повици на бесплатната телефонска линија, дојави кои ќе помогнат на Инспекторатот што побргу да ги открие и острани неправилностите со што ќе се зголеми вербата на граѓаните во институциите и истите ќе имаат по едноставен и лесен пристап за пријавување на неправилности и злоупотреби. Ќе се зајакне контролата на работењето на самите инспектори и ќе се намали бројот на злоупотреби од страна на вработените во инспекторатот.
ТЕКСТ НА ОДРЕДБИТЕ ОД ЗАКОНОТ КОЈ ШТО СЕ МЕНУВААТ

Член 9

(1) Со работата на Инспекторатот раководи и управува директор кој го именува и разрешува Владата на Република Македонија,

(2) Директорот изготвува предлог годишна програма за работа на инспекторатот и истата ја  доставува до Инспекцискиот совет, најдоцна до 31 октомври  во тековната година за следната година. 

(3) Директорот ја донесува Годишната програма за работа на инспекторатот во рок од 7 дена од денот на приемот на согласноста од Инспекцискиот совет, односно најдоцна до 10 декември во тековната година доколку Инспекцискиот совет не ја разгледа и не достави согласност, односно забелешки во рокот утврден со закон. 

(4) Врз основа на донесената годишна програма за работа на инспекторатот, директорот подготвува квартални планови за работа на секој инспектор, кои збирно ги доставува на разгледување до Инспекцискиот совет најдоцна две недели пред почетокот на наредниот календарски квартал и тоа до 15 декември за првиот квартал од следната година, до 15 март за вториот квартал, до 15 јуни за третиот квартал, односно до 15 септември за четвртиот квартал во тековната година. 

(5) Во кварталните планови за работа за секој инспектор, директорот задолжително го внесува бројот на планирани надзори во наредните три месеци, како и степенот на сложеност на секој од надзорите.

(6) Врз основа на кварталните планови  за секој инспектор, директорот подготвува месечен план за работа, кој план содржи и распоред на надзори по датуми и по субјекти на надзор.

(7) Директорот, најдоцна две недели од почетокот на тековниот календарски квартал за претходниот, до Инспекцискиот совет збирни доставува квартални извештаи за работата на секој инспектор, и тоа до 15 јануари за четвртиот квартал од претходната година, до 15 април за првиот квартал, до 15 јули за вториот квартал, односно до 15 октомври за третиот квартал во тековната година. 

 (8) Директорот, најдоцна до 1 март во тековната година, до Инспекцискиот совет доставува Годишен извештај за работата на инспекторатот за претходната

Член 11

1) Инспекторатот врши инспекциски надзор над примената на законите од областа на земјоделството, руралниот развој, рибарството и аквакултурата и на поблиските прописи донесени врз основа на законите од овие области. 

2) Инспекторатот во својата надлежност е овластен да врши инспекциски надзор преку контроли и прегледи на:

1. земјоделското земјиште, земјоделски посеви и насади,

2. производство и промет на производи за заштитата на растенија, 

3. производство и промет на семенски и саден материјал, 

4. производство и промет на ѓубриња,

5. производство и промет на квалитет на добиточна храна, 

6. евиденција на приплоден и друг добиток, преглед на земјоделскиот имот, на објекти и опрема при држење на добитокот, врши преглед на исхраната, утврдува земјоделска инфраструктура, врши надзор на држењето на пчелите и пчеларски ред за испаша, водење на матични книги и обележувања, го утврдува исполнувањето на критериумите за производство, потекло на добитокот и надзор на прометот на добитокот и приплодниот материјал, како и надзор над работата на одобрените   институции и одгледувалишта на пчелни матици, 

7.   производство, промет и улов на риби,

8.   генетски модифицирани организми,

9.   радионуклиди во добиточна храна, растенија и семенски материјал,

10. производство и промет на афион,

11. производство и промет на органски производи,

12. производство и промет на вино,

13. производство и промет на тутун,

14. производство и промет на цвеќе и декоративни растенија,

15. пасишта,

16. правни и физички лица за добивање на финансиска поддршка во земјоделството,

17. настанати полски штети,

18. опремата и простории каде се врши преработка и доработка на земјоделски производи, 

19. земјоделска механизација, техника и транспортни средства, 

20. процесите на преработка и доработка во сите фази, се до финалниот производ,

21. зоните чувствителни на нитрати и наводнување и одводнување,

22. спроведување на препораките за добра земјоделска пракса,

23. просториите за чување и одржување на земјоделските производи,

24. деловни простории, книги, исправи, материјали во електронска форма, документација која се води и чува во електронски медии, а на барање да се изработат во писмена форма која мора веродостојно да ја потврдува електронската форма, службени регистри и други јавни бази на податоци и друга документација преку која се остварува увид во извршувањето на законите и поблиските прописи.

Член 12

Инспекторатот, покрај работите од членот 11 на овој закон, е овластен да врши инспекциски надзор преку контрола и прегледи на пратките од увоз и извоз, и тоа на: 

- квалитет на пратките од увоз на добиточна храна, ѓубриња, семенски и саден материјал на царинските терминали, 

- вино при увоз и извоз, 

- квалитетот на цвеќе и декоративни растенија при увоз и извоз и 

- пратки од добиточна храна, ѓубриња, семенски и саден материјал, производи за заштита на растенијата и растенијата на граничните премини, преку фитосанитарна контрола при увоз, извоз и транзит. 

За извршената контрола од ставот 1 алинеи 1, 2 и 3 на овој член, инспекторот издава уверение за квалитет. Без уверение, не смее да се пушти во промет добиточната храна, ѓубрињата, семенскиот и садниот материјал, цвеќето и декоративните растенија. 
Формата и содржината на образецот на уверението од ставот 2 на овој член го пропишува министерот.

„Член 24-б
Соработка на инспекциските служби во вршење на заеднички надзор
Заради вршење на заедничкиот надзор инспекторатот е должен да:

   
1) ги усогласат програмите и плановите за работа,

2) го планираат заедничкото вршење на надзорот и

   
3) разменуваат искуства и да ги усогласуваат ставовите за начинот и методите на работа и други прашања.

   
Заради вршење на заедничкиот надзор инспекторатите, организационите единици во рамките на другите органи на државната управа и единиците на локалната самоуправа и градот Скопје одржуваат заеднички состаноци, консултации, советувања и други облици на меѓусебна соработка.

 Заедничкиот надзор согласно став (1) и (2) на овој член ќе се врши со:

   
1) Државен пазарен инспекторат;

2) Државен инспекторат за животна средина;

3) Управа за ветеринарство-Одделение за државна ветеринарна инспекција и

   
4) по потреба и со други државни органи и институции”.

                                                   Член 21

1) Против решението на инспекторот од членот 20 став (1) на овој закон може да се изјави жалба во рок од осум дена од денот на приемот на решението.

2) По жалба против одлуките на инспекторот во инспекторатот одлучува Државната комисија за одлучување во управна постапка и постапка од работен однос во втор степен 

 3) Жалбата изјавена против решението на инспектрот не го одлага извршувањето  на решението.

Член 23

1) Ако одземените предмети, производи, растенија и риби се со неутврден квалитет и подложен на брзо расипување или пропаѓање инспекторот со решение ќе нареди нивно уништување. 

2) Кога одземените предмети, производи, растенијa и риби се од непознати лица Инспекторатот може да ги продаде или уништи комисиски. Комисијата ја формира директор. Средствата добиени од продажба се приход на Буџет на инспекторатот.

3) Формата и содржината на образецот на потврдата за привремено одземени предмети, средства, производи, растенија и риби, како и цената на одземените предмети, средства, производи, растенијa и риби, кои се предмет на продажба  ги пропишува министерот.

Член 33

1) Глоба во износ од 3.500 до 5.000 евра во денарска противредност, ќе му се изрече за прекршок на правното лице ако:


1. при вршење на инспекциски надзор на инспекторот не му овозможува непречен пристап на простории, објекти, опрема, превозни средства, имот и друго, како и не му ја дава потребната документација и дава невистинити податоци и информации, спротивно на член 18, став 1 од овој закон,


2. не постапува по решението на инспекторот, спротивно на член 20, став 2 од овој закон, 


3. се брише ,


4. не му дозволува на инспекторот да изврши пломбирање, ставање на жиг и поставување на лента, спротивно на член 20, став 6 од овој закон,


5. не изготвува извештај за испитување на примероците и по завршување на испитувањето, не го достави извештајот до инспекторот, во рок од 5 дена, спротивно на член 22, став 1 од овој закон,

2) Глоба од 1000 до 2000 евра во денарска противвредност, ќе му се изрече на одговорното лице, во правното лице, за прекршокот од ставот 1 на овој член.

3) За прекршокот од ставот 1 на овој член, освен глоба  на правното лице, ќе му се изрече и прекршочна санкција забрана за вршење на дејност, во траење од шест месеци до една година.

4) Покрај глобата за прекршоците, од став 1 на овој член, може да се изрече посебна прекршочна мерка, одземање на предмети, средства, производи, растенија, риби и друго, што се употребени за извршување на прекршокот, како и конфискација на имот и имотна корист прибавени со прекршокот. 

